
Àṣamọ̀ 

Ọ̀kan lára lítíréṣọ̀ àpilèḳọ tí òǹkọ̀wé oníṣẹ́-ọnà aláwòmọ́ lítíréṣọ̀ máa ń gbé kalẹ̀ ní ìlànà ìsọ̀rọ̀-ǹ-

gbèsì ni eré-onítàn jẹ́. Eré-onítàn yìí ni ìwé kíkọ alátinúdá tí òǹkọ̀wé ti máa ń sọ odidi ìtàn tàbí 

ìṣẹ̀lẹ̀ kan nínú èyí tó kéré tán àwọn ènìyàn bíi márùn-ún sí mẹ́wàá ti máa ń ṣe ìtàkurọ̀sọ tàbí nínú 

èyí tí àwọn ènìyàn bí ogún tàbí jù bẹ́ẹ̀ lọ ti máa ṣe ìjíròrò. Adébọ̀wálé (1999) àti Ọ̀pádọ̀tun (2004) 

ti sọ̀rọ̀ púpọ̀ lórí ẹ̀yà lítíréṣọ̀ àpilèḳọ yìí. Ọ̀kan pàtàkì lára òǹkọ̀wé alátinúdá ni Ọlátúndé Láwuyì-

Ògúnníran jẹ́, èyí ló mú ká yan ọ̀kan lára àwọn ìwé rẹ̀, láti ṣàgbéyèẉò kókó iṣẹ́ ìwádìí wa yìí. 

Àfojúsùn iṣẹ́ ìwádìí yìí ni ṣíṣe àgbéyẹ̀wọ̀ ọgbóṇ ìsọ̀tàn àlá nínú ìwé eré-onítàn “Àwòdì Òkè” tí 

Ọlátúndé Láwuyì-Ògúnníran kọ. Ọgbo ̣́ n-ìsọ̀tàn àlá ni a lò nínú pépà yìí, láti lè tú àṣírí àwọn ìwà 

ìbàjẹ́ tí òǹkọ̀wé ṣàlàyé nínú ìwé eré-onítàn yìí, ká sì lè rí olobó ṣe fún àwọn ènìyàn àwùjọ. Pépà yìí 

ṣàlàyé nípa àwọn ìwà ìbàjẹ́ tó kún ọwọ́ àwọn ènìyàn àwùjọ pàápàá jùlọ àwọn aláṣẹ nínú ìlú. Pépà 

yìí fi yéni pé ọgbọ́n-ìsọ̀tàn àlá nìkan ni ó lè ṣolobó àwọn ìwà àwùjọ tó farasin. 

 

Kókó-Ọ̀rọ̀: Àlá, Aṣolobó, Eré-onítàn, Ìwà Ìbàjẹ́ Àwùjọ, Ọgbóṇ-Ìsọ̀tàn. 

 

1. Ìfáárà  

Nígbà tí ó ti jẹ́ pé inú àwùjọ ni wóṇ ti bí òǹkọ̀wé oníṣẹ́-ọnà aláwòmọ́ lítíréṣọ̀, ó ní láti rọrùn fún 

irúfẹ́ òǹkọ̀wé bẹ́ẹ̀ láti sọ nípa ìṣẹ̀lẹ̀ inú àwùjọ pẹ̀lú ṣíṣe àmúlò èyíkéyìí àwọn ọgbóṇ ìsọ̀tàn tí òǹkọ̀wé 

ń lò láti gbé ìṣẹ̀lẹ̀ rẹ̀ kalẹ̀ lórí lítíréṣọ̀ àpilèḳọ. Bí a bá wo àwọn ìwé ìtàn-àròsọ Fágúnwà, oríṣìíríṣìí 

àwọn ọgbóṇ-ìsọ̀tàn ni ó máa ń lò láti dá èyíkéyìí ètè tí ó bá fẹ́ dá. Nínú iṣẹ́ yìí, ọgbóṇ ìsọ̀tàn àlá ni 

a lò láti ṣàwárí àwọn ohun tí ó jẹ wá lógún. Pàtàkì ọgbóṇ ìsọ̀tàn àlá yìí ni ìtanilólobó nípa onírúurú 

àwọn ìwà lọ́nà ìran.  

 

Bákan náà ẹ̀wẹ̀, òǹkọ̀wé jẹ́ ọlọ́pàá àwùjọ, kò sí gbogbo àwọn ohun tí ó bá ń ṣẹlẹ̀ nínú àwùjọ tí wọn 

kì í mọ̀ àti wí pé, àwùjọ yìí ló bí àwọn òǹkọ̀wé. Ní ìdí èyí, kò sí ìfun kan nínú òròmọdìyẹ àwùjọ tí 

àṣá àwọn òǹkọ̀wé kò mọ̀. Ọlátúndé Láwuyì-Ògúnníran tó kọ ìwé eré-onítàn Àwòdì Òkè tí a fi ṣe 

òdiwọ̀n iṣẹ́ ìwádìí yìí sọ púpọ̀ nípa àwọn ìwà ìbàjẹ́ àwùjọ tí wóṇ ti bí i nínú ìwé rẹ̀ náà, nípa lílo 

ọgbóṇ-ìsọ̀tàn àlá, láti jẹ́ kó rọrùn fún un láti ṣe olobó àwọn ìwà ìbàjẹ́ náà. Lóòótọ́, ìwà ìbàjẹ́ àwùjọ 

pọ̀ bìbà, ṣùgbóṇ ìwọ̀nba àwọn tó jẹyọ nínú ìwé yìí ni a ṣàlàyé nínú iṣẹ́ ìwádìí yìí.  

 

1.1. Ìsọníṣókí Eré-onítàn Àwòdì Òkè 

Àkókò àtijẹ oyè Oníbùdó ti ìlú Ibùdó tó, àwọn afọbajẹ forí korí lórí ẹni tí wọn yóò fà kalẹ̀ gẹ́gẹ́ bí 

ọba nínú Dúródọlá àti Atilọ́lá tí wóṇ ń du ipò ọba Oníbùdó. Agbo-ilé Ọláńbí-wọn-nínú ni àwọn 

méjèèjì ti wá, ṣùgbóṇ Dúródọlá ni àwọn ẹbi fọwọ́ sí. Àwọn ọ̀dọ́ ìlú ń fẹ́ kí Atilọ́lá di ọba nítorí pé 

ó jẹ́ ọmọdé, tí ó sì tún jẹ́ ọ̀mọ̀wé. Àwọn afọbajẹ yiri ọ̀rọ̀ náà wò, wóṇ forí korí, wóṇ fikùn lukùn. 

Lẹ́yìn-ò-rẹyìn, wóṇ kéde Atilọ́lá gẹ́gẹ́ bí ọba Oníbùdó. Kábíyèsí lá àlá mẹ́ta ọ̀tọ̀ọ̀tọ̀. 

 

Ní kété tí ó bá ti lá àwọn àlá wọ̀nyí ni ó máa ń sọ fún Oníwàásù kan tí ó máa wá ń jíhìnrere Jésù 

fún un ní ààfin. Kò sí ọ̀kọ̀ọ̀kan àwọn àlá wọ̀nyí tí Oníwàásù kì í rọ́ fún Kábíyèsí, tí yóò sì tún sọ 

ìtumọ̀ wọn. Ẹgbẹ́ Májẹ̀ẹ́kóbàjẹ́ kọ léṭà sí Kábíyèsí àti àwọn ìjòyè rẹ̀, wóṇ sọ nípa àwọn ìwà ìbàjẹ́ 

ọwọ́ Oníbùdó. Séríkí ka lẹ́tà náà sétígbọ̀ọ́ Kábíyèsí àti àwọn ìjòyè yòókù. Kábíyèsí dẹ Kábíyèsí 

gba ìyàwó ọ̀gá ológun kan, ó sì tún rán ẹnìkan pé kí wóṇ lọ pa ọ̀gá ológun náà. Ìlú dàrú lórí ìṣẹ̀lẹ̀ 

ikú ọ̀gá ológun, àwọn ológun sì fọ́n síta láti wádìí nípa ọ̀dádá tó dá ọ̀ràn náà. Àwọn afọbajẹ pinnu 

láti yọ ọwọ́ Oníbùdó kúrò láwo nípa àwọn ìwà ìdojútini ọwọ́ rẹ̀. Kábíyèsí ti Ọṣọ̀run mọ́ gáló pẹ̀lú 

ẹ̀sùn pé òun pẹ̀lú àwọn ẹbí Kábíyèsí ló parapọ̀ di Ẹgbẹ́ Májẹ̀ẹ́kóbàjẹ́ àti wí pé Ọṣọ̀run àti àwọn 

ìjòyè yòókù fẹ́ pa Kábíyèsí. Àwọn ajínigbë jí gbogbo ẹbí Kábíyèsí tí í ṣe ìdílé Ọláńbí-wọn-nínú 

gbé lóru mọ́jú, kò sẹ́ni tó mọbi tí wọ́n gbé wọn lọ. Àwòdì òkè Kábíyèsí padà jábọ́, ó ṣe ẹ̀sín. Àsàsí 

mú Kábíyèsí, ó pa ìyàwó àti àwọn ọmọ rẹ̀. Olóyè Ọ̀tún tí ó ń bá Kábíyèsí gbìmọ̀ràn ìkà náà fara 

káṣá. 

 

2. Ohun tí àwọn Onímọ̀ ti sọ nípa Ọgbóṇ-Ìsọ̀tàn 

Ọ̀kan pàtàkì ni ọgbọ́n-ìsọ̀tàn nínú iṣẹ́-ọnà aláwòmo ̣́  lítíréṣọ tí òǹkọ̀wé ìtàn-àròsọ tàbí eré-onítàn 

gbóḍò ̣ gbájú mọ́ kí ó sì rí i pé kò mẹ́hẹ. Àwọn onímọ̀ bí Ògúntimirin (2005), Bọ́lárìnwá àti 

Ọlásẹ̀hìndé (2011), àti àwọn mìíràn bẹ́ẹ̀, ti sọ̀rọ̀ rẹpẹtẹ lórí ohun tí ọgbóṇ-ìsọ̀tàn jẹ́. Ògúntimirin 

(2005) ṣàlàyé pé  ọgbóṇ-ìsọ̀tàn ni èròjà tí àwọn òǹkọ̀wé oníṣẹ́-ọnà aláwòmọ́ lítíréṣọ̀ máa ń lò láti 

gbé ìtàn kalẹ̀ lọ́nà tí yóò fi gún régé tí kò ní sú òǹkàwé láti kà rárá. Ó ní onírúurú ọgbóṇ-ìsọ̀tàn ló 

wà tí àwọn òǹkọ̀wé lè lò láti gbé ìtàn wọn kalẹ̀. Bọ́lárìnwá àti Ọlásẹ̀hìndé (2011) náà ṣàlàyé pé 

ọgbóṇ-ìsọ̀tàn máa ń sọ ìtàn di à-kà-má-lè-gbójú, àkàtúnkà, àkàdunnú àti àkàgbádùn fún àwọn 

òǹkàwé. Ó ní òun ni ète tí ó máa ń jẹ́ kí ìtàn mú òǹkàwé lọ́kàn dáradára. 

 

2.1. Oríṣìí Ọgbóṇ-Ìsọ̀tàn 

Oríṣìíríṣìí ọgbóṇ-ìsọ̀tàn ni ó wà, èyí tí òǹkọ̀wé ti lè yàn láti gbé iṣẹ́-ọnà rẹ̀ kalẹ̀. Lára àwọn onímọ 

tí ó ti sọ nípa àwọn ọ̀nà tí ọgbóṇ-ìsọ̀tàn pín sí ni Adébọ̀wálé (1999), Ọ̀pádọ̀tun (2003), Oyèérìndé 

(2004), Bọ́lárìnwá (2011), Ọláṣẹhìndé (2011), Adékúnlé (2013), àti béẹ̣̀ bẹ́ẹ̀. Ó hàn nínú iṣe ̣́  àwọn 

onímò ̣wọ̀nyí pé oríṣìí asọ̀tàn méjì ni òǹkọ̀wé lè mú lò nínú ìtàn rẹ̀, èyí ni ọgbóṇ-ìsọ̀tàn ojú-mi-ló-

ṣe àti ọgbóṇ-ìsọ̀tàn arínúróde. Adébọ̀wálé (1999:80-93) sọ pé:  

… Oríṣìíríṣìí ọgbọ́n ìtàn mìíràn ni òǹkọ̀wé lè lò láti gbé ìtàn rè ̣kalè ̣lẹ́yìn tí ó bá ti 

yan ọ̀kan láàyò láàárín asọ̀tàn ojú-mi-ló-ṣe àti asọ̀tàn arínúróde…  

Onímọ̀ yìí ṣàlàyé pé nínú èyíkéyìí ọgbóṇ-ìsọ̀tàn tí òǹkọ̀wé bá yàn láàyò nínú ọgbóṇ-ìsọ̀tàn 

ojú-mi-ló-ṣe àti ọgbóṇ-ìsọ̀tàn arínúróde, pé ó tún ní àǹfààní láti mú onírúurú ọgbóṇ-ìsọ̀tàn mìíràn 

lò fún ṣíṣe ìgbékalẹ̀ ìtàn rẹ̀.  

 

Adékúnlé (2013) náà ṣe àlàkalẹ̀ àwọn ọgbóṇ-ìsọ̀tàn bí ọgbóṇ-ìsọ̀tàn arínúróde, ọgbóṇ-ìsọ̀tàn 

onílẹ́tà, ọgbóṇ-ìsọ̀tàn ọ̀rọ̀-àdásọ, amúni-rántí-ìṣẹ̀lẹ̀-tó-kọjá, ó-ṣojú-mi-kòró/ojú-mi-ló-ṣe, àgbàsọ 

tàbí ìsọ̀rọ̀-ǹ-gbèsì, ìtàn-nínú-ìtàn, fífi ìṣẹ̀lẹ̀ hàn bí ìran, alálàá, ìyọsílẹ̀, ìwàásù àti bẹ́ẹ̀ bẹ́ẹ̀ lọ, ní èyí 

tí òǹkọ̀wé ti lè mú lò láti gbé iṣẹ́ rẹ̀ kalẹ̀.  

 

2.2. Ọgbóṇ-Ìsọ̀tàn Àlá Gẹ́gẹ́ bí Aṣolobó àwọn Ìwà Ìbàjẹ́ Láwùjọ 

Ète ìsọ̀tàn di kúkúrú ni ọgbóṇ-ìsọ̀tàn àlá. Ọgbọ́n yìí náà sì tún jẹ́ ọ̀nà kan tí òǹkọ̀wé fi ń gbé ìṣẹ̀lẹ̀ 

àìbáyému wọnú ìtàn lọ́nà ìbáyému léte àtikọ́ àwọn òǹkàwé lẹ́kọ̀ọ́ kan tàbí òmíràn. Àwọn òǹkọ̀wé 

bí Fágúnwà, Ògúndélé, àti bẹ́ẹ̀ bẹ́ẹ̀ lọ, ti ṣàmúlò irúfẹ́ ọgbóṇ-ìsọ̀tàn yìí nínú àwọn ìwé wọn. 

Ògúnṣínà (1995) ṣe é lálàyé pé lílo ọgbọ́n-ìsọ̀tàn àlá ní ìbẹ̀rẹ̀ ìtàn lè jẹ́ kí ọkàn òǹkàwé fà sí àtimọ 

ohun tí yóò ṣẹlẹ̀, ìyẹn ni pé ìlò àlá lè mú ìgbénilọ́kán-sókè lọ́wọ́, tí yóò mú kí ọkàn òǹkàwé rọ̀ mọ́ 

kíka ìtàn bẹ́ẹ̀.   

 

Nínú ìwé Àwòdì Òkè tí à ń yẹ̀ wò yìí, ọgbọ́n-ìsọ̀tàn àlá ni òǹkọ̀wé lò láti ṣàlàyé àwọn àlá mẹ́ta 

ọ̀tọ̀ọ̀tọ̀ tí Kábíyèsí lá, ó fi àlà náà ṣe olobó àwọn ìwà ìbàjẹ́ àwùjọ tí ọmọ ènìyàn ń hù. Kí Kábíyèsí 

tó lá àlá náà lè kẹ́kọ̀ọ́ torí ọjọ́-iwájú, òǹkọ̀wé lo Oníwàásù tó jẹ́ ẹ̀dá-ìtàn ajíhìnrere Jésù láti túmọ̀ 

àwọn àlá náà fún un, ṣùgbóṇ kàkà kí Kábíyèsí kọ́gbọ́n, ńṣe ló kọtí ọ̀gbọnin. Ní ìgbà ó ṣe, àwọn àlá 

náà wá ń ṣẹ, láìfa ọ̀rọ̀ gùn lọ títí, ohun tí wóṇ ní yóò ṣẹlẹ̀ sí ìjọba rẹ̀ padà ṣẹlẹ̀ lórí àìgbọ́ ìkìlọ̀ rẹ̀.  

 

Nínú àwọn ọgbóṇ ìsọ̀tàn tí ó wà, pàtàkì ni ọgbọ́n-ìsọ̀tàn àlá jẹ́. Ìdí tí ó fi rí bẹ́ẹ̀ ni wí pé, gbogbo 

àwọn ohun tí ó ń ṣẹlẹ̀ ní ayé mìíràn, èyí tí a tún lè pè ní àwọn ìṣẹ̀lẹ̀ mérìíìírí tí ò bójú ayé mu, ni a 

máa ń bá pàdé níbẹ̀. Bí a bá wo àwọn ìṣẹ̀lẹ̀ inú ìwé Ògbójú Ọdẹ Nínú Igbó Irúnmọlẹ̀ tí Fágúnwà 

(1950) kọ àti Ibú-Olókun tí Ògúndélé (1956) kọ, a óò rí àwọn ìṣẹ̀lẹ̀ abàmì tó ń wáyé lójú àlá, 

ṣùgbóṇ tí ò lè wáyé lójú ayé. Ọ̀pọ̀ ìgbà ni ó ṣe pé gbogbo àwọn ohun tó ń ṣẹlẹ̀ ní ojú àlá wọ̀nyí lè 

jẹ́ èyí tí ó fẹ́ fi òye kan yé ẹ̀dá-ìtàn yálà nípa ìṣẹ̀lẹ̀ kan tó ṣókùnkùn sí i lójú ayé tàbí òmíràn. Àlá 

lílá á máa sínni nígbẹ́rẹ́ ìpàkọ́ tàbí ṣíṣọ lójú ìṣẹ̀lẹ̀ fúnni. Ìdí nìyí tí àwọn onímọ̀ kan fi sọ pé iṣẹ́ olobó 

ni ọgbóṇ-ìsọ̀tàn àlá ń ṣe. Ogúnlọ́gọ̀ ni àwọn ìwà ìbàjẹ́ tó wà ní àwùjọ ọmọnìyàn. Àwọn ìwà wọ̀nyí 

lè jẹ́ ìwà àgbèrè tàbí pánṣágà, ojúkòkòrò, kíkó ọrọ̀ ìlú pamọ́ fún ìlò ara ẹni àti bẹ́ẹ̀ bẹ́ẹ̀ lọ. Ìwà 

àtẹnujẹ ni gbogbo èyí, kò sì jẹ́ ohun tuntun mọ́ láàrin àwọn ọmọnìyàn, gbogbo ilẹ̀kílẹ̀ ni ó wà. 

Lipset & Lenz (2000), Dike (2001) àti Hornby (2006:194) nínú Ṣàngótóyè (2014:290) ṣàlàyé ìwà 

ìbàjẹ́ báyìí: 

Corruption could be defined as an effort to secure wealth or power through illegal 

means of private benefits. It is a pervasion of public office for private advantages. 

(Ìwà ìbàjẹ́ túmọ̀ sí ìgbìyànjú láti wá ọrọ̀ tàbí agbára ní ọ̀nà àìtọ́ fún àǹfààní ara ẹni 

nìkan. Ó jẹ́ lílo ipò ìjọba fún àǹfààní ara ẹni.)  

Ó hàn nínú àlàyé àwọn onímọ̀ wọ̀nyí pé ìwà àìtọ́ àti àìdára ni kí ẹ̀dá kan máa lo agbára tó ní láti 

kó ọrọ̀ tàbí dúkìá tí kì í ṣe tirẹ̀ sí àkàtà ara rẹ̀, fún ìwúlò tirẹ̀ nìkan.  

 

2.3. Ìwà Àgbèrè 

Ní ilẹ̀ Yorùbá, ìwà ìbàjẹ́ ni wóṇ ka ìwà àgbèrè sí. Ìdí nìyí tí wóṇ fi ka ìbálòpọ̀ ṣáájú ìgbéyàwó àti 

wíwo obìnrin olóbìnrin níwò àìtọ́ sí ìwà àgbèrè tàbí pánṣágà. Ní ayé àtijọ́, bí ọmọbìnrin bá sọ ìbálé 

rẹ̀ nù ṣáájú àkókò ìgbéyàwó rẹ̀, àbùkù àti ẹ̀tẹ́ ni àwọn ènìyàn máa fi ń kan irúfẹ́ ọmọ bẹ́ẹ̀ àti àwọn 

òbí rẹ̀. Nínú ìgbéyàwó, ohun ìmẹ̀ẹ̀rì ló jẹ́ bí ìyàwó ilé tàbï ọkọ bá ń dọ́rẹ̀ẹ́ ìkọ̀kọ̀ pẹ̀lú ọkùnrin tàbí 

obìnrin tí kì í ṣe ẹlẹ́tọ̀ọ́ rẹ̀, nítorí náà, ìwà àgbèrè ni. Adéwọyín (2006:281) náà sọ pé, “Bí àlejò bá 

hùwà àìtọ́ bíi olè jíjà tàbí pé ó ń fẹ́ ìyàwó ilé, ojúṣe Baálé ni láti lé e jáde lọ́gán, lẹ́yìn tí ó bá ti fi 

ọ̀rọ̀ náà tó gbogbo ilé létí.” Olóyèdé, (a.y) (2009:97) tilẹ̀ sọ nínú ìwé rẹ̀ pé; “And do not come near 

to unlawful sexual intercourse. Verily, it is an abomination and an evil way. (Q 17:32)” (Àti pé ẹ 

má ṣe sún mọ́ ìbálòpọ̀ tó lòdì sófin. Dájúdájú, ó jẹ́ ohun ẹ̀gbin/ìríra àti ojú ọ̀nà búburú. (Q 17:32)). 

Nínú Bíbélì Mímọ́, a rí ọ̀pọ̀lọpọ̀ ààyè tí Ọlóṛun ti sọ nípa ìwà yìí àti àwọn aburú inú rẹ̀. Nínú ìwé 

Matthew 5:28, a rí i kà pé; “But I say to you that every one who looks at a woman lustfully has 

already committed adultery with her in his heart.” (Ṣùgbóṇ mo sọ fun yín pé ẹnikéṇi tó bá wo 

obìnrin níwò ìfẹ́kúfẹ̀ẹ́ ti bá a ṣe àgbèrè ọkàn.” Àlàyé tí àwọn onímọ̀ wọ̀nyí àti àwọn Ìwé Mímọ́ ń 

tẹpẹlẹ mọ́ ni pé ìwà búburú ni kí ènìyàn máa ṣe àgbèrè.  

Nínú ìwé eré-onítàn Àwòdì Òkè tí à ń yẹ̀ wò yìí, ìwà àgbèrè wáyé láti ọwọ́ Kábíyèsí tí àwọn aráàlú 

rí gẹ́gẹ́ bí aṣáájú, tí ó yẹ kó máa kọ̀ fún àwọn ènìyàn níbi àwọn ìwà ìmẹ̀ẹ̀rì. Nínú àlá ni Kábíyèsí ti 

kọ́kọ́ rí àwọn ìṣẹ̀lẹ̀ kan, àlá náà ò yé e. Oníwàásù tí ó máa ń wá sí ààfin ló sọ ìtumọ̀ àlà náà fún un 

lẹ́yìn tó sọ fún Oníwàásù ohun tó rí lójú àlá rẹ̀. Ẹ jẹ́ á wo àyọlò ìsàlẹ̀ yìí: 

Kábíyèsí: Mo rí ọ̀pọ̀ ènìyàn jókòó káàkiri, wóṇ ń ta onírúurú ọjà, mo rí àgbà lagbà 

ọlọ́lá kan dúró tí ọlá rẹ̀ sì tayọ ti gbogbo ènìyàn tó wà níbẹ̀, mo rí àwọn obìnrin 

arẹwà kan tí wóṇ rẹ́rìn-ín sí ọkùnrin ọlọ́lá náà. Mo wá rí àwọn díẹ̀ lẹ́yìn ọkùnrin 

ọlọ́lá náà, wóṇ ń pè é padà ṣùgbóṇ kò dá wọn lóhùn, kò tilẹ̀ kà wóṇ sí. Mo tún rí 

àwọn ènìyàn kan tí ń rawọ́ sí ọlọ́lá náà bí ẹni tí ń ṣìpẹ̀ ọ̀ràn kan, kò sì wo apa ibẹ̀. 

Mo rí ọlọ́lá náà tí ó tẹjúmọ́ ọ̀dọ̀ àwọn obìnrin arẹwà náà tó sì ń wọ ọjà àwọn ọlọ́lá 

tí wóṇ ń ta onírúurú ọjà káàkiri. Ó tán. 

Oníwàásù: (Oníwàásù kọjú sí Ọba). Ìtumọ̀ àlá tẹ́ ẹ lá ni pé, Kábíyèsí ni àgbàlagbà 

ọkùnrin Ọlọ́lá náà, àwọn ọmọdé ẹ̀yìn rẹ̀ ni àwọn àgbàlagbà olùdámọ̀ràn tí Ẹlẹ́dàá 

yàn tí yín. Àwọn tí ń tajà ni àwọn ènìyàn ìlú nídìí onírúurú iṣẹ́ wọn: àwọn arẹwà 

obìnrin tí ẹ rí ni àwọn ọlọ́lá obìnrin ayé yìí. Ìmọ̀ràn mi sí Kábíyèsí ní pé ẹ máa gba 

ìmọ̀ràn yẹ̀wò, ẹ máa dáríji àwọn ènìyàn tó bá ṣẹ̀ yín, ẹ lọ ní ìtẹ́lọ́rùn ní ipò tí ẹ wà 

kí ẹ má ṣe sojúkòkòrò ohunkóhun; kí ẹ máa gba ẹ̀dùn ọkàn tálákà dùn, kí ẹ sì máa 

fọ̀ràn ro ara yín wò. Kí Ọlóṛun wà pẹ̀lú yín… 

(o.i. 25-26) 

 

Gbogbo bí Kábíyèsí ṣe lá àlá ni ó ṣe lálàyé fún Oníwàásù nínú àyọlò òkè yìí, tí Oníwàásù náà sì sọ 

ìtumọ̀ àlá náà fún un. Gẹ́gẹ́ bí a ti ṣe sọ ṣáájú pé àlá máa ń ṣolobó àwọn ìwà àwùjọ ni, nínú àyọlò 

òkè yìí, a óò rí i pé Oníwàásù ti kìlọ̀ fún Kábíyèsí pé kó ṣọ́ra níbi gbígbé obìnrin sí orí ẹ̀mí rẹ̀, lẹ́yìn 

tí ó ti ní Kábíyèsí ni ọlọ́lá inú àlá náà. Pẹ̀lú bí àlá yìí ṣe ṣolobó fún Kábíyèsí tó, kàkà kí ó gbé jẹ́, 

kí ó kẹ́kọ̀ọ́ nínú àlá náà, ṣe ni ó jẹ́ kí àlá náà ṣẹ mọ́ ọn lára. Ó hàn gbangba pé Kábíyèsí ń lọ́wọ́ níbi 

òwò àgbèrè, a rí òkodoro èyí nínú lẹ́tà ti Ẹgbẹ́ Májẹ̀óbàjẹ́ kọ sí Kábíyèsí àti àwọn ìjòyè rẹ̀. Ẹ jẹ́ á 

wo bí lẹ́ta náà ṣe lọ nínú àyọlò ìsàlẹ̀ yìí: 

Séríkí: (Ó ń kàwé l’ọ́wọ́). Èyí ni láti sọ fún yín pé, láti ìgbà Ìjọba Aláyélúwà Atilọ́lá 

Ọlábíwọnnínú kẹẹ̀dọ́gbọ̀n, ni ilẹ̀ yìí ti kàgbákò, onírúurú ìwà búburú wọ̀nyí: Àkọ́kọ́, 

Ayaba ń sàtojúbọ̀ sí ọ̀rọ̀ ìlú, ó sì ń dá rúdurùdu sílẹ̀. Èkejì, Olórì ń jayé e fàmí-létè-

ńtutọ́. Ẹ̀kẹta, Olórí ń ṣòwò ìfẹ̀nìyàn sẹrú lábẹ́nú. Ẹkẹrin, Olorì ń fẹ́ obìnrin kò tọ́, 

àwọn àlè rẹ̀ ló sì ń fi sí ipò pàtàkì nínú iṣẹ́ ìjọba…    (o.i. 42) 

 

Wọ̀n fi ẹ̀sùn àgbèrè kan Kábíyèsì nínú lẹ́tà tí Ẹgbẹ́ Májẹ̀óbàjẹ́ kọ sí Kábíyèsì àti àwọn ìjòyè rẹ̀. Ó 

jọ pé ìtumọ̀ àlá tí wóṇ sọ fún Kábíyèsì ò wọ̀ ọ́ létí rárá. Bí ó bá ṣe pé, ó wọ̀ ọ́ léti ni, kì bá má ti sún 

mọ́ irú ìwà yìí dépò pé wọn máa kọ lẹ́tà sí i.  

 

2.4. Olè Jíjà  

Olè jíjà jẹ́ ọ̀kan lára àwọn ìwà inú àwùjọ. Yorùbá kórìíra ìwà yìí lọ́pọ̀lọpọ̀ nítorí pé kì í jẹ́ kí ènìyàn 

ní àpọ́nlé àfi àbùkù, ní àwùjọ, (Bákàrè, 2023:156). Bí Yorùbá bá máa júwe olè, wọn lè ní “èyí 

àbúrò lo rí lánàá, ṣùgbóṇ èyí gbéwiri yẹn gan-an ni ẹ̀gbọ́n”. Ìwà tí ń tẹ́ ènìyàn láwùjọ nìwà olè jíjà. 

Ojúkòkòrò àti àìní ìtẹ́lọ́rùn ló máa ń fa ìwà yìí. Bí olówó ṣe níwà yìí lọ́wọ́ náà ni tálíkà ní i. Ifá tilẹ̀ 

sọ púpọ̀ nípa ìwà olè pé ó jẹ́ ìwà tí n múni gba èpè lórí. Ifá ní: 

Òfófó ní í pẹrú,  

Èpè, wọn a sì polè.  

Ilẹ̀dídà ní í pọ̀rẹ́ 

Alájọbí ní í pàyekan t’ó ṣebi. (Abímbọ́lá, 1977:xvii) 

Àyọlò ẹsẹ Ifá òkè yìí ń jẹ́ ká mọ̀ oríṣìí àwọn ìwà ìbàjẹ́ tó wà lọ́wọ́ ènìyàn àwùjọ. Ní ìlà kejì níbẹ̀ ló 

ti sọ nípa àtúbòṭán ẹni tí ó bá ṣe olè. Èpè níí polè nítorí pé, ẹni tí wóṇ bá jí nǹkan rẹ̀, kò ní ṣe àdúrà 

fún irú ẹni bẹ́ẹ̀, èpè ni yóò gbé ẹni náà ṣẹ́.  

 

Nínú àlá kejì tí Kábíyèsí lá nínú ìwé Àwòdì Òkè yìí, Kábíyèsí sọ bí ó ti ṣe lá àlá rí arákùnrin kan tó 

ń ji ohun olóhun. Ó rọ́ àlá náà fún Oníwàásù tí ìyẹn sì sọ ìtumọ̀ rẹ̀ fún Kábíyèsí. Ẹ wo bí ọ̀rọ̀ náà 

ṣe lọ: 

Kábíèsì: Mo rí ọkùnrin kan tí ó wọ ilé kan tí ẹlòmíràn kò sí níbẹ̀ pẹ̀lú rẹ̀, bẹ́ẹ̀ ni kò 

sì gbúròó ẹnìkan nítòsí ilé náà. Mo rí i tí ọkùnrin náà tìlẹ̀kùn ilé náà mọ́rí pinpin, 

ẹnìkan kò sì le tànmáà pé ènìyàn wà níbẹ̀. Mo rí i tí ọkùnrin náà kíyèsí àyíká rẹ̀ pé, 

kò sí ẹnikéṇi ní ìtòsí tí ó ń rí òun. Nígbà náà ni ó bẹ̀rẹ̀ sí í dán onírúurú ohun tó wù 

ú wò. Ó ń tú inú ilé náà wò kiri, ibi tó ti rówó, ó ń kó o, ibi tó rí góòlù, ó kó o, ibi tó 

ti rásọ àti onírúurú dúkìá olówó iyebíye tó wà nínú iyàrá náà, ó kó o. lẹ́yìn tí ó kó o 

tán ni ó bẹ̀rẹ̀ sí í sọ̀rọ̀pé, bí mo bá kówó ńkọ́ taa ni yóò bi mí? Bí mo bá kó dúkìá 

ńkọ́, taa ni ìbá bèèrè? Bí mọ bá lọ́rọ̀ tí mo sì ni dúkìá tó ju tẹnikẹ́ni láyé, taa loní 

bèèrè tó le bi irú wa? Bí a bá ń ṣe ohun tó wuni lọ́ọ̀dẹ̀ baba ẹni, taani kì bá bèèrè? 

Ṣùgbóṇ lókè àjà iyàrá náà ni mo rí ọ̀pọ̀lọpọ̀ ojú ńláǹlà tí ó ń wo ọkùnrin náà bí ó ti 

ń ṣe, mo sì rí etí tí ó kún gbogbo ara ògiri ilé náà pẹ̀lú, tí ń gbọ́ ọ̀rọ̀ ẹnu rẹ̀. Ṣùgbóṇ 

ohun tó yà mí lẹ́nu ni pé, ọkùnrin náà kò rí etí àti ojú wọ̀nyí, ó kàn ń ṣe ohun tó ń ṣe 

lọ láì fọ̀tá pè ni. N kò rí nkànkan mọ́ lẹ́yìn èyí. 

Oníwàásù: (Ó mí kanlẹ̀) Èyí tẹ́ ẹ rí yìí náà tó, Kábíyèsí (Oníwàásù kọjú sí Ọba) Ìran 

ìjìnlẹ̀ ni. Ilé tí ẹ rí nì, Kábíyèsí ni ilé Ayé yìí, Ọkùnrin tó tìlẹ̀kùn mọ́rí nì, ni ọmọ 

ènìyàn, ìwà tí ọkùnrin náà ń hù wọnnì ni ó ń fi ọmọ ènìyàn hàn nínú ìwà àti ìṣe rẹ̀ 

ní orí ilẹ̀ Ayé pẹ̀lú onírúurú èrò ọkàn rẹ̀, ní ìrètí pé kò sí ojú ẹni tí ó tó òun, bẹ́ẹ̀ ni 

kò sí etí tí ó gbọ́ ohun tí òun ń rò lọ́kàn. Ṣùgbóṇ ojú Ọlóṛun ọ̀run ń wò wóṇ dáadáa, 

etí rẹ̀ ń gbọ́ èrò ọkàn àti ọ̀rọ̀ ẹnu wọn dáadáa. Tí Ọlóṛun ni ojú àti etí tí Kábíyèsí rí 

náà.    (o.i. 33-35) 

 

Nígbà tí àlá yìí ti ṣolobó fún Kábíyèsí, tó sì ti mọ̀ pé ìwà olè kò dára, tí ó mọ̀ pé Ọlóṛun á máa fìyà 

jẹ olè, kò kọ́gbọ́n, síbẹ̀, ìwà olè ṣì fara hàn nínú ìwà rẹ̀. Àyọlò yìí ni ó fi Oníbùbó hàn gẹ́gẹ́ bí olè 

tó ń kó ohun olóhun mọ́ tirẹ̀.  

 

2.5. Ìwà Ìpànìyàn 

Ìwà ìpànìyàn jẹ̀ ọ̀nà dídá ẹ̀mí ènìyàn légbódò yálà láti gàba lórí ogún irú ẹni bẹ́ẹ̀ tàbí nítorí núnibíni. 

Oríṣìíríṣìí nǹkan ló lè fà á kí ẹni kan tàbí kí irọ̀ kan máa pa ẹlòmíràn tàbí irọ̀ mìíràn. Ìpànìyàn le 

wáyé nípa ìjà ogún pípín, obìnrin, owó tàbí ipò. Ibi gan-an tí irúfẹ́ ìwà yìí ti máa ń wọ́pọ̀ julọ ní 

ààrin àwọn òṣèlú ní gbogbo orílẹ̀-èdè àgbáyé. Bákan náà ẹ̀wẹ̀, ìwà ìpànìyàn lè wáyé láàrin àwọn 

ẹlẹ́sìn kan sí òmíràn, ó sì lè jẹ́ láàrin ìlú sílùú, ìletò sí ìletò àti bẹ́ẹ̀ bẹ́ẹ̀ lọ.  

 

Ojú burúkú ni àwọn Yorùbá fi ń wo ẹni tí ó bá jẹ́ apànìyàn, ìdájọ́ ikú ni wóṇ sì máa ń ṣe fún irúfẹ́ 

ẹni bẹ́ẹ̀ nítorí pé ẹni tí ó bá pani, pípa ni wóṇ ń pa irú wọn. Ṣùgbóṇ òfin yìí ò mú àwọn olówò lónìí 

bí kò ṣe àwọn tálákà nìkan. Ẹjọ́ èrú ló kù lónìí. . Ṣé àwọn àgbà bọ̀, wọ́n ní “bí ẹ̀gún bá gún ọmọ 

olówó, lẹ́sẹ̀ tálákà là á ti í yọ ọ́.” Kò sí olówó tó ń jìyà ẹ̀ṣẹ̀ ìpànìyàn mọ́ bí kò ṣe mẹ̀kúnnù. Nínú 

ìwé Àwòdì Òkè, ó hàn nínú àlá tí Kábíyèsí lá èyí tó sọ nípa bí ọkùnrin kan ti ṣe ń la kùmọ̀ mọ́ ọgbà 

ibi tí àwọn ènìyàn jókòó sí. Ọkùnrin náà kò bìkítà bóyá ọgbà náà le wó pa àwọn ènìyàn tàbí kò le 

wó pa wọ́n. Ẹ wo àyọlò tó sọ nípa èyí nísàlẹ̀: 

Kábíyèsí: …Mo wá rí ọkùnrin náà tí ó lọ mú kùmọ̀, ó ń lù ú mọ́ ọgbà tí àwọn ènìyàn 

náà wà láìbìkítà bí kùmọ̀ bá àwọn ènìyàn náà. Àwọn ènìyàn náà ń ké; ìdààmú sì bá 

wọn; má fọ́ ilé lé wa lórí, má pa wá run” Ọkùnrin yìí kò gbọ́. Ó múra sí i. mo wá rí 

ọwọ́ kan tó yọ lófuruufú pẹ̀lú ègba kan lọ́wọ́ rẹ̀, ó na ọkùnrin náà ṣubú lulẹ̀ 

lógèdèǹgbé, gbogbo ẹrù tó dìmọ́ra fọ́n dànù, n kò sì rí nǹkankan mọ́. 

 

Oníwàásù: Ìtumọ̀ ohun tẹ́ ẹ rí nìyí, Ọba kan ni ọkùnrin náà. Àwọn tó jọba lé órí ló 

yọ póńpó tì láti bà wóṇ láyé jẹ́ láìmọ̀ pé, òun ń fọ́ ìtẹ́ Ìjọba òun ni, ìgbẹ̀yìn ayé Ọba 

náà lẹ sì rí pẹ̀lú.      (o.i. 56)  

 

Àyọlò òkè yìí ń sọ nípa àlá kẹ́ta tí Kábíyèsí Oníbùdó lá tó ti rí ọkùnrin kan tó kó onírúurú èso 

dídára dání, tí ó wá ń rìn lọ láàrin àwọn ènìyàn. Àwọn ènìyàn náà ń rawọ́ ẹ̀bẹ̀ sí ọkùnrin náà bóyá 

ó tiẹ̀ le fún wọn jẹ ní èso náà láti jẹ, ṣùgbóṇ ọkùnrin náà kọ̀. Ó hàn gbangba pé ọkùnrin náà jẹ́ 

aláhun ènìyàn, tí ò bìkítà kí ebi pa àwọn ènìyàn àyíká rẹ̀ kú. Ó tún hàn níbẹ̀ pé ọkùnrin náà tún la 

kùmọ̀ mọ́ ara odi tí wọ́n mọ yí ilé tí àwọn ènìyàn náà wà, kò bìkítà bóyá odi náà le wó lù wóṇ, níṣe 

ló ń ṣe bó ti wù ú. Ṣùgbóṇ nígbà tí yóò jèrè ìwà ànìkànjọpọ́n rẹ̀, Ọlóṛun san án lẹ́san. Gbogbo àwọn 

nǹkan tó dì mọ́ra tó ń jọ ọ́ lójú ni ó fọ́n dànù tí ò wúlò fún un. 

 

Nínú ìtumọ̀ tí Oníwàásù fún àlá tí Kábíyèsí lá, ó jẹ́ kó di mímọ̀ fún Kábíyèsí pé ọba kan ni ọkùnrin 

náà, èyí tí ó yọ póńpó ti àwọn ènìyàn tó jọba lé lórí láti bà wóṇ láyé jẹ́. Ó jẹ́ ó yé Kábíyèsí pé bí 

àtúbòṭán ìjọba ọba náà ṣe padà rí ni ó hàn lórí bí àwọn ẹrù tí ọkùnrin náà dì mọ́ra ṣe fọ́n dànù lọ́wọ́ 

rẹ̀ nínú àlá náà. Nígbà tí Kábíyèsí gbọ́ èyí, inú bí i, ó mọ̀ pé òun ni Oníwàásù ń bá wí. Ó lé Oníwàásù 

kúrò ní ààfin rẹ̀, ó ní ó wà lára àwọn mọ̀dàrú tí wóṇ ń pera wọn ní Ẹgbẹ́ Májẹ́óbàjẹ́. Kò pẹ́ púpọ̀ ni 

àlá yìí bẹ̀rẹ̀ sí níí ṣẹ, bí Kábíyèsì ti ń pa Kúkurú ló ń pa gígùn láìro ti àtúbòṭán. Ẹ jẹ́ á wo ohun tí 

Ọṣọ̀run sọ nípa ẹni tó pa ọ̀gá ológun nínú àyọlò ìsàlẹ̀ yìí: 

Ọṣọ̀run: (Ó dìde). Ẹ̀yin ènìyàn wa. Gbogbo wa la mọ gbogbo ìwà tí Ọba ti hù, a sì 

mọ ibi tí ó ba ìlú jẹ́ dé. Bákan náà ni a gbọ́ ti ọ̀gá ológun tó rán ènìyàn lọ pa jù sílẹ̀ 

lójú oorun lẹ́yìn tí ó ti fi ipá mú ìyàwó ológun náà lọ sí ààfin. Èyí burú jàì... 

     (o.i. 67)  

 

Nínú àyọlò òkè yìí, ó hàn níbẹ̀ pé ògbólógbòó apànìyàn ni Kábíyèsí. Kò dìgbà tí ènìyàn bá fúnra 

rẹ̀ mú ọ̀bẹ̀, ìbọn tàbí ohun ìjà mìíràn pa ènìyàn kí á tó peni ní apànìyàn. Ọṣọ̀run jẹ́ ká mọ̀ pé lẹ́yìn 

ìgbà tí Oníbùdó gba ìyàwó ọ̀gá ológun ni ó tún ránni lọ pa á kí ó ba lè jẹ́ kó gbádùn obìnrin náà. 

Kí á pànìyàn wá dohun tó rọ Oníbùdó tí í ṣe ọba Ibùdó lọ́rùn.  

 

2.6. Ìwà Ṣíṣe Òwò Àìtọ́ 

Láti ìgbà ìwáṣẹ̀ ni àwọn baba ńlá wa ti ń ṣe onírúurú òwò. Bí àwọn bàbá wọ̀nyí ṣe ń ṣòwò kòkó ni 

wóṇ ń ṣe tobì, ṣùgbóṇ kò sí ẹni kankan nínú wọn tó dágbá lé òwò àìtọ́. Òwò àìtọ́ ni òwò kan tí 

ènìyàn ti ń ta tàbí ra èyíkéyìí àwọn ọjà tó lòdì sí òfin ìjọba. Òwò àìtọ́ yìí lè jẹ́, ṣíṣe fàyàwọ́ ọjà, títa 

igbó àti ṣíṣe òwò ẹrú. Akitiyan wíwá owó òjijì, ọlà òòjọ́ ló ń mú kí àwọn ènìyàn máa lọ́wọ́ nínú irú 

ìwà ìbàjẹ́ yìí. 

Nínú ìwé Àwòdì Òkè tí à ń yẹ̀ wò yìí, gbogbo ọlá àti ọrọ̀ tí Kábíyèsí ní, kò síbi kan tó ti kó wọn jọ 

ju ibi òwò àìtọ́ yìí lọ. Bákan náà ẹ̀wẹ̀, pẹ̀lú bí ọlá rẹ̀ ti wá pọ̀ tó yìí, kì í lawọ́, ahunnìyàn ni. Nínú 

ìtumọ̀ tí Oníwàásù fún àlá tí Kábíyèsí lá kẹ́yìn, ó jẹ́ kó yé wa pé ọba kan ni ọkùnrin tí ó di ọ̀pọ̀lọpọ̀ 

èso mọ́ra láìfún ẹnikéṇi. Kábíyèsí Oníbùdó gan-an ni àlá náà ń sọ fún wa nípa ìwà ọwọ́ rẹ̀. Pẹ̀lú bí 

ó ṣe ń hùwà nínú ìtàn yìí, ó hàn gbangba pé aláhun ni, ó sì tún ń lọ́wọ́ nínú àwọn òwò àìtọ́. Gbogbo 

àwọn òwò tí ó rawọ́ lé ni a óò máa ṣàlàyé nísàlẹ̀ ní ṣíṣẹ̀-n-tẹ̀lé.  

 

2.6.1. Oògùn Olóró Gbígbé 

Ní sẹ́ńtúrì kọkàndínlógún ni òwò gbígbé oògùn olóró bẹ̀rẹ̀ ní ilẹ̀ àwọn aláwọ̀ funfun, kí ó tó di wí 

pé ó dé orílẹ̀-èdè Nàìjíríà. Lóòótọ́, oògùn olóró wà lára àwọn ohun tí wóṇ fi pèlò àwọn oògùn 

awobà tí à ń lò gẹ́gẹ́ bí ìwádìí ti a ṣe lọ́dọ̀ Oníṣègùn Jẹ́gẹ́dẹ́, ní ọjọ́ Kẹtàlá oṣù kọkànlá, ọdún 2023, 

ti fi yé wa, ṣùgbóṇ lílò rẹ̀ lọ́nà àìtọ́ ló mú kó dohun tí ìjọba ń gbẹ́sẹ̀ lé bí wóṇ bá kẹ́ẹ́fín títà rẹ̀. Lórí 

ewu tó rọ̀ mọ́ lílò oògùn olóró ló mú kí ìjọba gbé àjọ NDLEA dìde, tí yóò máa rí sí àwọn tí ó bá ṣe 

àmúlò oògùn lọ́nà àìtọ́ tàbí tí wóṇ ṣe fàyàwọ́ oògùn olóró. Yorùbá ní “Ọmọ ọlọ́mọ là ń rán níṣẹ́ dé 

tòru tòru.” Ó hàn gbangba pé àwọn mẹ̀kúnnù tíyà ń jẹ ni wóṇ ń rán nírú iṣẹ́ yìí. Ìwé ìròyìn Punch 

tí ó jáde ní ọjọ́ kẹwàá oṣù kẹwàá, ọdún 2015 tilẹ̀ sọ nípa Mande Fatima Bala tí wọ́n fi papámọ́ra 

mú láti mi oògùn olóró kí ó lè gbé e kọjá sí Òkè-Òkun. Ọ̀nà mímú owó àìtọ́ wọlé fún àwọn ọlọ́lá 

ni èyí jẹ́. Ìtàkùn ayélujára tilẹ̀ tún sọ nípa oògùn olóró báyìí pé: 

Drug trafficking is a major source of revenue for organised crime groups, many of 

whom are involved in other forms of serious crime such as firearms, modern slavery 

and immigration crime. Action against drug trafficking therefore has a much wider 

disruptive impact on organised criminal activity. 

(Gbígbé oògùn olóró jẹ́ ọ̀nà mímú owó wọlé fún àwọn ẹgbẹ́ arúfin, púpọ̀ nínú wọn 

tún lọ́wọ́ nínú ọnà ìrúfin mìíràn bí awọn ohun ìjà, ìfiniṣẹrú lóde-òní àti ìrìn-àjò lọ́nà 

àìtọ́. Nítorí náà, akitiyan gbígbógun ti ìwà gbígbé oògùn olóró ní ipa lórí títú àwọn 

ìwà ọ̀daràn náà ká.)  

 

Ohun tí èyí ń túmọ̀ sí ni wí pé òwò oògùn olóró gbígbé jẹ́ ọ̀nà kan tí àwọn ikọ̀ kan ń gbà láti rí owó 

tí ò tọ́. Àlàyé náà tún tẹ̀ síwájú pé lílọ́wọ́ níbi ìwà ìfiniṣẹrú tàbí ìmúnisìn ní ayé òde-òní àti kíkó 

àwọn ohun ìjà wọlé tàbí jáde náà tún wà lára ọ̀nà rírú òfin. Fún ìdí èyí, lára àwọn ohun tó sọ 

Kábíyèsí Oníbùdó di olówó òjìjì ni òwò gbígbé oògùn olóró tó ń ṣe lábẹ́nú. Lójú tirẹ̀, kò sẹ́ni tó rí 

àṣírí yìí, ṣùgbóṇ Ṣòkòtòyaǹbarì tó jẹ́ akígbe rẹ̀ mọ gbogbo ìwà àti ìṣe rẹ̀. Ẹ wo ohun tí 

Ṣòkòtòyaǹbarì sọ nípa Kábíyèsí lórí owó gbígbé oògùn olóró ní ìsàlẹ̀: 

… Ọ̀pọ̀ nínú ìyàwó àwọn ènìyàn ńláǹlà ló wà nínú wọn. Mélòó la ó kà nínú ìwà rẹ̀. 

Ó n gbin igbó, ó ń ṣòwò oògùn olóró, ó ń mú igbó. Òdodo ni gbogbo ẹ̀sùn náà.

 (o.i. 52)  

 

Gẹ́gẹ́ bí a ti ṣe sọ ṣáájú pé ìtẹ́lẹ̀dí ẹni kì í ríni tì, kò sì ohun tí Ṣòkòtòyaǹbarì ò mọ̀ nípa Kábíyèsí, 

bẹ́ẹ̀ sì ni kò sóhun tó ń lọ nínú ààfin tí kò mọ̀. Òun ló jẹ́ ká mọ̀ pé Kábíyèsí a máa ṣe òwò oògùn 

olóró lábẹ́nú. Ó hàn gbangba pé gbogbo èso dídára tí ọkùnrin kan kó dání nínú àlá Kábíyèsí jẹ́ 

gbogbo àwọn ohun tó fèrú kó jọ, Kábíyèsí sì ni ọkùnrin inú àlá náà. Àsọtẹ́lẹ̀ ìwà aburú ọwọ́ 

Kábíyèsí ni àlá náà ṣe fún wa kí ó tó di pé Kábíyèsí bẹ̀rẹ̀ sí níí hu ìwà búburú náà.  

 

2.6.2. Igbó Mímu 

Ní ilẹ̀ Yorùbá lónìí, ọ̀rọ̀ nípa igbó mímu tí kọjá ibí tí wóṇ fi sí, bí ọmọdé ti ń mu ún ni àgbà ń mu 

ún. Kò sẹ́ni tó fagbó yí lórí tí ò ní hùwà bíi wèrè, èyí sì kún ara ohun tó mú kí wèrè pọ̀ níta lóde-

òní. Ìwádìí jẹ́ ká mọ̀ pé àwọn ẹ̀mí àìrí kan ni ó máa ń bà lé àwọn ẹ̀dá tí ó bá kúdùn igbó mímu, èyí 

sì máa ń ṣokùnfà mímú kí wóṇ máa ṣìwà hù. Àwọn ẹ̀mí wọ̀nyí ni yóò wá máa darí wọn gbọ̀n-ọ́n 

gbọ̀n-ọ́n. Nírú àkókò yìí, kò sí aburú tí wọn ò le fi ṣe ènìyàn, kò sí irúfẹ́ iṣẹ́ tí wọn ò lè ṣe. Gẹ́gẹ́ bí 

àwọn awo tàbí oníṣègùn ti ní bí wóṇ ti ń pe irúfẹ́ ewé tàbí egbòogi tí wọn ò bá fẹ́ kí ọ̀gbẹ̀rì mọ̀ 

láàrin ara wọn náà ni àwọn amugbó ní èdè awo tí wóṇ fi ń pe igbó láàrin ara wọn tàbí níbi tí wóṇ 

bá ti fẹ́ rà á mu. Wóṇ lè pè é ní ẹja, gbáná, ọjà tàbí ẹ̀fọ́ láti pàṣírí ohun tí wóṇ ní lọ́kàn mọ́ lójú 

ọ̀gbẹ̀rì. Tábí-Àgòrò àti Ìṣọ̀lá (2017) ṣàlàyé nípa àdàpè orúkọ tí àwọn alápatà tí ó ń pa màlúù fún 

igbó láti pàṣírí rẹ̀ mọ́. Ìjàǹbá ni igbó mímú tí àwọn ènìyàn rò pé ó ń fún wọn lágbára yìí ń fà sí àgọ́ 

ara wọn, ṣùgbóṇ wọn ò mọ̀. Ẹ̀tẹ́ àti àbùkù ni igbó mímú máa ń fà báni nígbẹ̀yìn. Yorùbá rí agbingbó, 

atagbó àti amugbó gẹ́gẹ́ bí ènìyàn yẹpẹrẹ tí ò ní làákàyè.  

 

Nínú ìwé tí a fi ṣe òdiwọ̀n iṣẹ́ ìwádìí yìí, a rí Kábíyèsí tó jẹ́ ọkọ ìlú gẹ́gẹ́ bí ẹ̀dá-ìtàn tí í mugbó. 

Dáńfó sọ nínú ọ̀rọ̀ pé: 

Dáńfó: Ẹ wá wò ó! Ẹ wá wò ó. Bóyá gbáná ló dàá lórí rú, bóyá àwọn alálẹ̀ ló mú 

un. Ọwọ́ ti tẹ ẹlẹ́gírí!  

Séríkí: Taa ni?     (o.i. 88) 

 

Nínú ọ̀rọ̀ tí Dáńfó sọ níbí, ó ní bóyá gbáná ló dorí Kábíyèsí rú. Ìdí tí ó fi sọ bẹ́ẹ̀ ni wí pé, ó mọ̀ pé 

àmujù igbó a máa yíni lórí, ó sì mọ̀ pé Kábíyèsí ń mugbó. Igbó ni wóṇ dà pè ní “gbáná” nínú àyọlò 

náà. Síwájú sí i, ó tún hàn nínú ọ̀rọ̀ Dáńfó nígbà tí ó pe Kábíyèsí ni ọba mọ̀jèsín tí í rú èéfín. 

 

3. Àgbálọgbábọ̀ 

Iṣẹ́ olobó ni ọgbọ́n-ìsọ̀tàn àlá ń ṣe, èyí sì ràn wá lọ́wọ́ púpọ̀ nínú iṣẹ́ ìwádìí wa yìí. Kì í ṣe ọgbóṇ-

ìsọ̀tàn àlá nìkan ló wà nínú ìwé eré-onítàn Àwòdì Òkè, ṣùgbóṇ ọgbóṇ-ìsọ̀tàn náà ló bá ohun gan-

an tí a ní lọ́kàn tí a fi gbé iṣẹ́ ìwádìí yìí kalẹ̀ mu jù. A ṣàlàyé nípa àwọn onímọ̀ tí wóṇ ti ṣiṣẹ́ lórí 

ọgbọ́n-ìsọ̀tàn àti ọgbóṇ-ìsọ̀tàn àlá gan-an. Gẹ́gẹ́ bí a ti ṣe sọ ṣáájú, ọgbọ́n-ìsọ̀tàn àlá ni a fi wa ọko ̣̀  

èrò wa lórí iṣẹ́ yìí gúnlẹ̀ láti tan ìmọ́lẹ̀ sí àwọn ìwà ìbàjẹ́ àwùjọ gẹ́gẹ́ bí ó ti ṣe hàn nínú ìwé eré-

onítàn Àwòdì Òkè tí Ọlátúndé Láwuyì-Ògúnníran kọ. Òǹkọ̀wé náà lo ọgbọ́n-ìsọ̀tàn náà dáadáa, èyí 

sì mú kó rọrùn fún wa láti fi wádìí àwọn ìwà ìbàjẹ́ tó wà ní ọwọ́ Kábíyèsí Oníbùdó ti ìlú Ibùdó. 

Ìwà ìbàjẹ́ àwùjọ mẹ́rin ni a fi ọgbọ́n-ìsọ̀tàn àlá tí a lò nínú iṣẹ́ ìwádìí gbé jáde nínú ìwé tí a fi ṣe 

òdiwọ̀n iṣẹ́ ìwádìí wa. Bákan náà, a pín ìwà ṣíṣe òwò àìtọ́ inú ìwé náà sí ọ̀nà méjì, a sì ṣe àlàyé wọn 

lẹ́kùn-ún-rẹ́rẹ́. 

